
Pisortat pigisaannik filmiliortitseqatigiiffimmik atortorissaarutinillu 

pisariaqartinneqartunik pilersitsinissamik Naalakkersuisut suliaqaqqullugit 

peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Doris Jacobsen Jensen, Siumut) 

 

 

Akissuteqaat 

(Meeqqanut, Inuusuttunut, Ilinniartitaanermut, Kultureqarnermut, Timersornermut 

Ilageeqarnermullu Naalakkersuisoq) 

 

 

Siullermeerneqarnera 
 

Inatsisartuni ilaasortap Doris Jakobsen Jensenip Siumumeersup Inatsisartut 

aalajangiiffigisassaattut siunnersuummik saqqummiussaqarneranut Naalakkersuisut 

sinnerlugit qujavunga. 

 

Naalakkersuisunit isumaqatigineqarpoq nunatsinni amerlanerusunik 

aningaasarsiorfigisinnaasatsinnik pisariaqartitsisugut, taakkulu ingerlaavartumik 

ineriartortittuarumaarivut nutaaliornikkut isumassarsiortuarnikkullu. Naalakkersuisunit 

aamma isumaqatigineqarpoq nunatta filmiliortarnikkut nunarsuarmioqatitsinnik 

soqutigineqaleraluttuinnarnerata atorluarneqartariaqarnera.  

 

Filmiliortarnerup ineriartortinneqarnerata aningaasarsiorfigineqarsinnaanera eqqortuuvoq. 

Filmiliortarneq pillugu Inatsisartut inatsisissaattut siunnersuummi sinaakkusiilluni 

aalajangersaasoqarpoq, filmiliortarnermut Nunatsinni filmiliortartut nukittorsarneqarnissaanik 

siunertaqartumut kiisalu Nunatta filmiliorfissatut nukittorsarneqarnissaanik siunertaqartumut, 

peqatigitillugu Nunatsinni filmiliortut kikkuunerannik Nunatsinnit aqunneqassalluni. 

Siunnersuut suleqatigiissitat nassuiaammit “Kalaallit Nunaanni filmiliortarnerup qanoq 

ilillugu pitsanngorsarneqarsinnaaneranut innersuussutit” inassuteqaataannik aallaaveqarpoq, 

Naalakkersuisunit maajimi 2023-mi Inatsisartunut agguaanneqartumi. Nassuiaat 

suleqatigiissitamiit innersuussutinik arlalinnik aamma innersuussutinut Naalakkersuisut 

oqaaseqataannik imaqarpoq.  

 

Filmiliortarneq pillugu inatsisissatut siunnersuusiornermi siunertarineqarpoq Nunatsinni 

filmiliornerup, filmeqarnikkut kultureqarnerup aamma filminik isiginnaarnermik 

kultureqarnerup nunatsinni siuarsarnissaa, tamanna pissaaq filminstituttimik pilersitsinikkut, 

filminstitutti inatsisit naapertorlugit pisortanit pigineqarluni imminut ingerlattuussaaq. 

Taamaammat institutti namminerisaminik siulersuisoqassaaq, namminerisaminik 

qullersaqarfeqarlunilu sulisoqassalluni.  

 

Filmiliortarneq pillugu inatsisissatut siunnersuummi aamma filmiliornermi  

aningaasartuutinik utertitsisinnaanermut pillugu aalajangersagaqarpoq, nunani allani 

filmiliortartunut kajumissuseqalersitsisussamik, najukkamilu innuttaasunut 

suliffissaqartitsilertussamik. Tassani aamma nunani allani filmiliortartut 

akunnittarfiusinnaasunik assigiinngitsunik, neriniartarfinnik cafénillu atuisinnaapput, taakkulu 

nunamut isertitaqarfiussallutik. 

Filmiliortarneq pillugu inatsisissatut siunnersuummi aamma siunniunneqarpoq Filminstitutti 

filmkommissioneqassasoq, kalaallit filmiliaannik Kalaallillu Nunaani 

filmiliortoqarsinnaaneranik nittarsaassisartussamik isumaginnittartussaq.  

 

Filmiliortarneq pillugu inatsisissatut siunnersuutip siuliani pineqartup siullermeerlugu 

suliarineqarnerani Inatsisartuni ilaasortat akornanni siunnersuummi siunertarineqartoq, 

filmiliortartut inassuteqaataat ilanngullugit isumaqatigineqarluarput. Filmiliortartut ilaatigut 

Filmiliornerup illuanik pilersitsisoqarnissaa inassutigisimavaat, taannali siunnersuummi 

ilaatinneqanngilaq. Filmiliornerup illuanik imaluunniit filmiliortitseqatigiiffik aningaasatigut 

ikigisassaanngitsunik piumasaqaateqassaaq, taakku pilersitsinermut kingusinnerusukkullu 

ingerlatsinermut atorneqartussanik. Siunertamut tassunga aningaasaliissutissat Inatsisartut 

2025-mut Aningaasanut Inatsisissatut siunnersuutaanni qulakkeerneqaratillu 

salliunneqarsimanngillat. Siunnersuummili filmiliornikkut atugassarititaasut 

toqqammavissallu filmiliortartut naapeqatigiillutik imminnullu isumasioqatigiissinnaaneri 

pilersinniarneqarpoq. Filmiliortarfik atortuuteqarpoq filmiliortartunit atorneqarsinnaasunik, 

tassanittaaq Nunatsinni filmiliat Kalaallillu Nunaannilu filmiliorsinnaanermik nittarsaassinerit 

suliarineqassapput.   

 

Naalakkersuisut isumaqarput filmiliortarneq pillugu Inatsisartut inatsisissaattut 

siunnersuusiornikkut kalaallit filmiliortarnerannik ineriartortitsinissamut pingaarutilimmik 

alloriartoqartoq, alloriarnissallu tullii allatut ajornartumik ukiuni aggersuni tulliuttuni 

tiguneqartariaqassasut. Filmiliortarnerup ineriartorteqqinneqarnissaanut filminstitutti 

pilersinneqareeriarpat salliutinneqartariaqartunik qulaajaaqataasinnaavoq. 

 

Tamanna tunngavigalugu aalajangiiffigisassatut siunnersuutip itigartitsissutigineqassasoq 

Naalakkersuisut inassutigaat. 

 

 

 


